Året me utforskar tradisjonane
Kva er juletradisjonar for deg? Er du frå ein familie med juletre av furu eller gran – i så fall edelgran, norsk gran eller eviggrønt kunststoff? Kva slags lukter forbind du med jul? Bestefar sin sigar eller den tradisjonelle julemiddagen?

Dette er året då jula sine tradisjonar og kyrkjelege røter bør utforskast. Jula 2025 er nemleg ei 900-årsjubileumsjul! Trua på Guds og Marias son hadde byrja å slå rot i Rogaland då Stavanger bispedømme vart etablert.
Domkyrkja er datert til år 1125, og me er stolte av at den vakre katedralen har vore i samanhengande kyrkjeleg bruk i 900 år. Tallause julesalmar er «avleira» i dei solide veggane der.

Jul var opphavleg festen for solsnu, ein skikk knytt til naturen sitt kretsløp. «Yule-tide» heiter det i nokre engelske julesongar. Me har halde på ordet jul, men innhaldet handlar meir om «Christmas» eller Kristmesse, på norsk.


Fastetida er dele-tid
Ofte er familietradisjonar knytte til måltida. Mange veker før julehelga blir me minna om at ribbe og pinnekjøt høyrer jula til. Før gav juledagen den første kjøtmiddagen på fleire veker. Advent var fastetid. Ein tradisjon me godt kan ta vare på, er at adventstida blir dele-tid. I seinare år har det vore fleire medieoppslag om folk som trassar sjenanse og norske tradisjonar for å inkludere nye i måltidsfellesskapet akkurat til jul. Kan det bli ein ny tradisjon?

Feirar de jul saman på tvers av generasjonar? Lat det bli ein tradisjon at nokon fortel om sine juleminne, kanskje både på godt og vondt. Forskjellane mellom familiemedlemmar og mellom hushald i eit nabolag kan vere store. Jula toler at me snakkar ærleg om misunning, sår og forskjellsbehandling. Jesus vart menneske nettopp fordi Gud bryr seg om menneske og korleis me har det. Jula minner oss også på Jesu kjærleiksbod om at me skal elska kvarandre.

Lyset finst
Solsnu-motivet er framleis med oss inn i feiringa av Jesu fødsel, han som kalla seg verdas lys. Gjennom førjulstida lyser adventskransen stadig sterkare, og til høgtida syng me «Ho mor, ho kveikjer alle ljos».

Lys er ikkje berre ein flamme eller noko me kan slå på med ein brytar. Lys er eit bilete på det me treng når dagane er tunge. Me treng kvarandre, eit vennleg smil, ein hjelpsam nabo, at nokon deler med oss – og me treng håp. Håpssymbolet er eit anker. Ankeret har feste i æva hos Jesus, som var før alle tider og som vart ein av oss.

Lat tradisjonen med å feira verdas lys halda fram med å bringa håp – «midt i den kalde vinter, ved mørke midnatts tid». (Det hev ei rose sprunge, nr. 33 i Norsk salmebok.)

God Kristmesse 2025!
Anne Lise Ådnøy, biskop i Stavanger bispedømme

